
Pled d'avertura da la sessiun d'october 2025 

Presidenta dal Cussegl grond Valérie Favre Accola 

(Valair vala il pled discurrì) 

Stimadas collegas e stimads collegas dal Cussegl grond 

Zunt stimada Regenza 

Stimadas collavuraturas e stimads collavuraturs dal Secretariat dal Cussegl grond, stimà 

chancelier  

Stimadas interpretas e stimads interprets, stimadas forzas da segirezza, stimadas 

collavuraturas e stimads collavuraturs da las medias 

Chars giasts sin la tribuna ed al livestream 

 

Mintgatant fai propi bain da festivar en cuminanza, da sa legrar per insatgi, gea d'esser 

intgantà d'insatge e da sentir questa colliaziun – unids intgantads! 

E na, cun quai na manegel jau betg il nov presidi dal Cussegl grond e nossa festa cuminaivla a 

Tavau, cumbain che jau hai gì plaschair da Vossa preschientscha e da la festa cuminaivla cun 

ils pleds divertents e murdents che jau hai giudì. En quest lieu engraziel jau anc ina giada 

cordialmain a Vus tuts. 

Jau pens plitost a la victoria grondiusa dal retg da la lutga grischun Armon Orlik che nus avain 

festivà en cuminanza, ed a noss plaschair cuminaivel per il novconfederà da Tavau Christian 

Biäsch. 

L'entusiassem per il sport ha in effect stimulant, muventa ed ans collia tuts, betg mo en noss 

chantun, mabain en l'entira Svizra ed ad occurrenzas grondas er sin tut il mund. 

L'entusiassem per il sport procura per allianzas – quai avain nus sentì en l'arena a Mollis ed 

in'ulteriura giada a chaschun dals retschaviments uffizials per noss lutgaders curunads da 

success a Maiavilla ed a Tavau. Ensemen avain nus festivà las duas persunalitads d'atlets 

extraordinaris, gist tuttina sco il sport da lutga grischun e la prosperaivla Federaziun da lutga 

grischuna. 

Cun tant entusiassem per il sport e las tradiziuns na dastgain nus però betg emblidar, ch'igl 

ha duvrà engaschament e blera lavur voluntara durant blers onns per arrivar a quest success.  

Persunas che s'engaschan durant lur temp liber en uniuns da sport per uffants e giuvenils, 

savens senza paja e per part cun infrastructuras da sport insuffizientas. Ubain geniturs che 

mettan a chantun lur basegns persunals e finanzials per pussibilitar a lur uffants il sport.  

Tant pli grond è lura il plaschair cuminaivel, sche las atletas ed ils atlets dastgan racoltar ils 

fritgs da lur lavur da blers onns. E quest plaschair vegn er partì da tuts, da la famiglia, da las 

collegas e dals collegas da sport, da l'uniun e da tut las promoturas e tut ils promoturs.  

Giudain quests muments, cura che nus daventain tuts alliads – cura che «semper capricorn» 

daventa tuttenina ina chaussa evidenta. 

Noss entusiassem per il sport grischun e noss usits na duessan nus era lura buc emblidar, 

cura ch'i va per concepir las cundiziuns generalas politicas, ubain cura che uniuns ubain 

occurrenzas grondas tschertgan gidantras e gidanters. Perquai che las proximas occurrenzas 

che portan plaschair spetgan gia davant porta. Numnadamain la Festa da lutga da la Svizra 

dal Nordost il 2027 ad Untervaz e la Festa da jodladers da la Svizra dal Nordost 2028 a Tavau. 

Cun quai decler jau la sessiun d'october 2025 per averta. 


